                                            Чалавек і свет
                                (Мая Радзіма — Беларусь)
                      Гісторыя Беларусі ў паданнях і імёнах                                          
Урок № 20. Тэма: Пачынальнік кнігадрукавання.
Мэта: фарміраванне ведаў аб пачатку кнігадрукавання сярод усходніх славян і беларускіх першадрукарах.
Задачы:  -вывучэнне жыццёвага шляху і друкарскай дзейнасці пачынальніка друкарскай справы ва ўсходніх славян – Францыска Скарыны і дзейнасцю прадаўжальніка гэтай справы – Сымона Буднага;
 -развіваць ў вучняў уменне працаваць з тэкстам, з гістарычнай картай, з партрэтам гістарычнай асобы;
-выхоўваць пачуццё гонару за нашу Бацькаўшчыну, за нашых продкаў, сярод якіх былі такія выдатныя людзі, як Ф.Скарына, С. Будны.
Вучэбна-метадычнае забяспячэнне: Чалавек і свет. Мая Радзіма – Беларусь. 4 клас: рабочы сшытак / С. В. Паноў – Мінск: Аверсев, 2019г., вучэбны дапаможнік.
Абсталяванне: партрэты Ф. Скарыны і С. Буднага; карта Беларусі; гістарычная карта “Еўропы ў ХVІ – ХVІІ стст.”.
                                           Ход урока
1. Арганiзацыйны момант.
Добры дзень!  Я вітаю тых, хто прыйшоў да нас на ўрок са светлымі думкамі і добрым настроем;
 Я вітаю тых, хто ўпэўнена крочыць па дарозе ведаў;
 Я вітаю тых, хто любіць родную беларускую мову;
 Я вітаю тых, хто любіць сваю Радзіму, нашу сінявокую Беларусь.
Думаю, кожны хто любіць свой край. Павінен добра ведаць яго гісторыю. Мы працягваем наша падарожжа ў далёкае мінулае нашай Айчыны.
 Гістарычная размінка. ( Тлумачэнне вывучаных слоў)
Друкарня, гісторыя, асветнік, летапіс і г.д.
2.  Праверка дамашняга задання.
- Праверым дамашняе заданне пісьмова. (Рабочы сшытак с. 36 – 37)
3. Актуалізацыя ведаў і ўменняў вучняў.
-Як зараджалася пісьменнасць на Беларусі? (Кірыліцкая азбука, летапісныя кнігі “Аповесць мінулых гадоў”, “Евангелле”, “Слова аб палку Ігаравым”)
- Мы ўжо ведаем, што кнігі пачалі ствараць вельмі даўно. Але спачатку іх перапісвалі. Каб стварыць адну кнігу людзі трацілі многа сіл і часу. Таму кніг раней было мала і яны вельмі дорага каштавалі. 
-А чаму зараз кніг многа? 
4. Мэтаматывацыйны этап.
[bookmark: _GoBack]- Як вы лічыце, якая тэма нашага ўрока? Чым будзем займацца на ўроку?
Пазнаёмiмся  …  Будзем вывучаць…  Развіваць…
5. Вывучэнне новай тэмы.
- Сёння мы даведаемся, як з’явіліся першыя друкаваныя кнігі, хто быў пачынальнікам кнігадрукавання  на Беларусі, хто яго паслядоўнік. 
Паведамленне настаўніка.
Як жа нараджалася  кнігадрукаванне на Беларусі? Мінула шмат стагоддзяў,  пакуль у Беларусі з’явілася першая друкаваная кніга. У старажытным Кітаі ўпершыню пачалі выразаць драўляныя літары, мазаць іх фарбай і друкаваць невялікія тэксты. Але ў Еўропе аб гэтым не ведалі.
У сярэдзіне 15 ст. у Германіі прыдумалі  друкарскі станок. Літары выраблялі  з металу, набіралі   на спецыяльных дошках радкі, цэлыя старонкі кніг і пад прэсам адціскалі, а потым сшывалі. Такім чынам  у сотні разоў паскорыўся працэс стварэння кніг.
Выданне кнігі з’яўляецца няпростай  справай нават сёння. У тыя часы для гэтага трэба былі вялікія выдаткі, добрыя майстры і глыбокія веды. За такую справу мог узяцца толькі вельмі адукаваны і таленавіты чалавек. Такім чалавекам і быў наш першадрукар і асветнік Францыск Скарына.
Паведамленне вучня “Жыццёвы шлях Францыска Скарыны” (вуч. дап., с. 80 – 81) 
Работа з вучэбным дапаможнікам с. 82
- Як Францыск Скарына афармляў свае кнігі?
- Адказ на гэта пытанне знайдзіце ў падручніку. Зачытайце.
- Як вы думаеце, ці любіў Ф. Скарына сваю Радзіму? 
- Што ён напісаў у адной са сваіх кніг? Зачытайце.
- Як вы разумееце гэты выраз?
Паведамленне вучня “Беларускі друкар і вучоны Сымон Будны (1530-1593)” (вуч. дап. с.84)
Фізкультхвілінка.
6. Праверка разумення вывучанага. Праца ў групах.
1-група - Якую кніжку выдаў Сымон Будны? - У якім годзе? - У якім горадзе? - Чаму вучыў Сымон Будны?
2-група - Якую кніжку выдаў Францыск Скарына? - У якім годзе? - У якім горадзе? - Чаму вучыў Францыск Скарына?
7. Замацаванне вывучанага.
Праца з вучэбным дапаможнікам, с. 84 – 85 (выкананне заданняў)
Работа з картай. 
На карце Беларусі знайсці гарады, якія звязаны з жыццём і дзейнасцю беларускіх кнігадрукароў. (Полацк, Вільня, Нясвіж.)
На карце «Еўропа ў XVI—XVII стст.» настаўнік паказвае гарады, якія звязаны з жыццём і дзейнасцю Скарыны. (Кракаў, Падуя, Прага.)
8. Абагульненне і сістэматызацыі ведаў. 
1. Састаўленне кластэра. Работа каля дошкі ў групах.
-На дошцы вы бачыце партрэты двух славутых людзей, а знізу таблічкі з надпісамі і датамі, патрабуецца ўстанавіць храналогію асноўных падзей 
жыцця і дзейнасці Ф. Скарыны і С. Буднага. Прэзентацыя работ.
2. Гульня “Друкары”. Работа ў парах.
- Ці лёгка стварыць кнігу?
- Паспрабуйце папрацаваць  у парах “друкарамі”. 
(Кожная пара атрымлівае скрынку з літарамі. Патрэбна як мага хутчэй надрукаваць выраз, запісаны на дошцы. )
-Каб надрукаваць адзін сказ спатрэбілася некалькі хвілін. Колькі ж хвілін пройдзе, каб надрукаваць цэлую старонку, цэлую кнігу? Але мала надрукаваць, што яшчэ трэба зрабіць? (Кожны лісток сшыць, скласці ў пераплёт, ілюстрыраваць.)
 -Як жа мы павiнны адносiцца да кнiг?
9. Кантроль ведаў і ўменняў. 
Выкананне  заданняў. (Рабочы сшытак  с. 38-39)
 10. Інфармацыя аб дамашнім заданні. Заданне на выбар.
- Напісаць пісьмо Ф. Скарыне “За што я хачу сказаць “дзякуй” нашаму першадрукару і чаму?”
- Прачытаць і адказаць на пытанні с. 80 – 85 
 11. Падвядзенне вынікаў.
- Аб чым  сёння даведалiся на ўроку?
- Ці дасягнулі  мэт, пастаўленых у пачатку ўрока?
-Што паказаў Скарына прыкладам уласнага жыцця? 
-Як захоўвае народ памяць пра нашых першадрукароў?
-Як змянілася жыццё людзей пры з’яўленні друкаваных кніг?
12. Рэфлексія.
- Наша падарожжа завяршаецца. Звярніце ўвагу на карту. У якіх гарадах мы сёння пабывалі? 
- Выберыце на карце тое месца, куды б вы хацелі  з’ездзіць на экскурсію
і прадоўжыце сказ:
 - Я хочу  адправіцца на экскурсію ў горад … таму што…




